КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Коми Республикаын самодеятельнӧй художествоа творчество котыръяслы нимъяс урчитӧм да сетӧм да «Коми Республикаса
культура, туризм да архив удж министерство йылысь»
Коми Республикаса Веськӧдлан котырлӧн 2015 во ӧшым тӧлысь
8 лунся 494 №‑а шуӧмӧ вежсьӧм пыртӧм йылысь
«Культура йылысь» Коми Республикаса Оланпаслӧн 3 статья серти Коми Республикаса Веськӧдлан котыр шуис:
1. Урчитны Коми Республикаын самодеятельнӧй художествоа творчество котыръяслы татшӧм нимъяс:
1) «Коми Республикаса самодеятельнӧй художествоа творчествоын нимйӧза котыр»;
2) «Коми Республикаса челядьлӧн образцӧвӧй котыр»;
3) «Коми Республикаса нимйӧза самодеятельнӧй студия».
2. Вынсьӧдны «Коми Республикаса самодеятельнӧй художествоа творчествоын нимйӧза котыр», «Коми Республикаса челядьлӧн образцӧвӧй котыр», «Коми Республикаса нимйӧза самодеятельнӧй студия» нимъяс сетан пӧрадок содтӧд серти.
3. Пыртны «Коми Республикаса культура, туризм да архив удж министерство йылысь» Коми Республикаса Веськӧдлан котырлӧн 2015 во ӧшым тӧлысь 8 лунся 494 №-а шуӧмӧ татшӧм вежсьӧм: 
Коми Республикаса культура, туризм да архив удж министерство йылысь положениеын, мый вынсьӧдӧма шуӧмӧн (1 №-а содтӧд):
11 пунктӧ содтыны татшӧм сюрӧса 482 пунктув:
«482) сетӧ Коми Республикаын самодеятельнӧй художествоа творчествоын котыръяслы нимъяс;».
4. Тайӧ шуӧмлӧн положениеяс паськалӧны инӧда йитӧдъяс вылӧ, кутшӧмъяс артмисны Коми Республикаын самодеятельнӧй художествоа творчествоын котыръяслы урчитӧм пӧрадокын водзджык сетӧм нимъяслӧн кадколаст помасьӧм бӧрын, а сідзжӧ сэк, кор Коми Республикаын самодеятельнӧй художествоа творчествоын котыръяслы нимъяссӧ сетӧны медводдзаысь.
5. Тайӧ шуӧмыс вынсялӧ сійӧс официальнӧя йӧзӧдӧмсянь дас лун кольӧм мысти.
Коми Республикаса Веськӧдлан котырӧн
Юрнуӧдысьӧс Медводдза вежысь – 
Коми Республикаса Юралысьлӧн
Администрацияӧн Юрнуӧдысь




             М. Порядин
Сыктывкар
2020 вося тӧвшӧр тӧлысь 29 лун
34 № 
ВЫНСЬӦДӦМА 
Коми Республикаса Веськӧдлан котырлӧн
2020 во тӧвшӧр тӧлысь 29 лунся 34 №-а шуӧмӧн
(содтӧд)
«Коми Республикаса самодеятельнӧй художествоа творчествоын
нимйӧза котыр», «Коми Республикаса челядьлӧн образцӧвӧй котыр»,
«Коми Республикаса нимйӧза самодеятельнӧй студия» нимъяс сетан
ПӦРАДОК 
1. Тайӧ Пӧрадоксӧ дасьтӧма сы могысь, медым сӧвмӧдны йӧзкостса творчество, кыпӧдны да бурмӧдны Коми Республикаса самодеятельнӧй художествоа творчествоын нимйӧза котыръяслысь, Коми Республикаса челядьлӧн образцӧвӧй котыръяслысь, Коми Республикаса нимйӧза самодеятельнӧй студияяслысь уджсӧ, да сійӧ индӧ «Коми Республикаса самодеятельнӧй художествоа творчествоын нимйӧза котыр», «Коми Республикаса челядьлӧн образцӧвӧй котыр», «Коми Республикаса нимйӧза самодеятельнӧй студия» нимъяс сетан (эскӧдан) правилӧяссӧ да условиеяссӧ.
2. Тайӧ Пӧрадок могъяс вылӧ самодеятельнӧй художествоа творчествоын котыр улын гӧгӧрвосьӧ шылада, хорӧвӧй, вокальнӧй, хореографическӧй, театральнӧй, серпасасян, декоративно-прикладнӧй, циркӧвӧй искусство, а сідзжӧ техническӧй да мукӧд сикас творчество радейтысьяслӧн да исполнительяслӧн юридическӧй кывкутысьӧс артмӧдтӧг пыр уджалысь ас вӧляысь ӧтув, кӧні подувнас пуктӧма участникъяслӧн художественно-техническӧй интересъясын ӧтувъялун да ӧтувъя творческӧй удж, коді отсалӧ сӧвмӧдны сыын участвуйтысьяслысь кужӧм-сям, велӧдчыны налы вӧдитчыны культурнӧй да техническӧй донаторъясӧн да найӧс лӧсьӧдны, коді вӧчӧ ассьыс уджсӧ Коми Республикаын организацияяс бердын налӧн котыртана-инӧда сикасъяс да эмбур сикасъяс вылӧ видзӧдтӧг (водзӧ – Котыр).
3. «Коми Республикаса самодеятельнӧй художествоа творчествоын нимйӧза котыр» нимсӧ сетӧны Котырлы, кӧні участвуйтысьяслӧн арлыдыс лоӧ 18 арӧс да унджык.
«Коми Республикаса челядьлӧн образцӧвӧй котыр» нимсӧ сетӧны Котырлы, кӧні участвуйтысьяслӧн арлыдыс оз ло 18 арӧсысь унджык, сійӧ йӧз кындзи, кодъяслы тырӧма дас кӧкъямыс арӧс да кодъяс велӧдчӧны шӧр тшупӧда ӧтув велӧдан уджтасъяс серти. 
«Коми Республикаса нимйӧза самодеятельнӧй студия» нимсӧ сетӧны серпасасян, декоративно-прикладнӧй, кино-, фото-, видеоискусство да техническӧй творчествоын котыръяслы.
4. «Коми Республикаса самодеятельнӧй художествоа творчествоын нимйӧза котыр», «Коми Республикаса челядьлӧн образцӧвӧй котыр», «Коми Республикаса нимйӧза самодеятельнӧй студия» нимъяссӧ (водзӧ – Нимъяс) сетӧ (эскӧдӧ) Коми Республикаса культура, туризм да архив удж министерство (водзӧ – уполномочитӧм орган) «Коми Республикаса самодеятельнӧй художествоа творчествоын нимйӧза котыр», «Коми Республикаса челядьлӧн образцӧвӧй котыр», «Коми Республикаса нимйӧза самодеятельнӧй студия» нимъяс сетан (эскӧдан) экспертнӧй комиссиялӧн помшуӧм подув вылын (водзӧ – Экспертнӧй комиссия) Экспертнӧй комиссияӧн лӧсялана помшуӧм примитан лунсянь 15 календарнӧй лун чӧжӧн. Быд 4 (нёль) во Нимъяссӧ колӧ эскӧдны. Сэк, кор тайӧ пунктын урчитӧм кадколастӧ Нимъяссӧ абу эскӧдӧма, лыддьӧны, мый Котырлӧн лӧсялана Нимыс абу.
5. Экспертнӧй комиссиясӧ лӧсьӧдӧны, Экспертнӧй комиссияӧ пырысьясӧс да сылысь уджалан пӧрадоксӧ индӧны уполномочитӧм органлӧн да Коми Республикаса велӧдан, наука да том йӧз политика министерстволӧн ведомствокостса тшӧктӧдӧн (водзӧ – ведомствокостса тшӧктӧд). Экспертнӧй комиссияӧ пырысьяс лыдӧ пыртӧны творчество жанръяс серти квалифицируйтӧм специалистъясӧс, кутшӧмъяс лӧсялӧны творческӧй котыръяслӧн уджын нырвизьяслы, уполномочитӧм органӧс да Коми Республикаса велӧдан, наука да том йӧз политика министерствоӧс петкӧдлысьясӧс.
6. Котыръяслы Нимъяссӧ сетӧм (эскӧдӧм) вылӧ вӧзйӧны организацияяс, кодъяс бердын Котыръяс вӧчӧны ассьыныс уджнысӧ (водзӧ – шыӧдчысь).
7. Нимсӧ сетӧм (эскӧдӧм) могысь шыӧдчысь сетӧ Экспертнӧй комиссияӧ Нимсӧ сетӧм (эскӧдӧм) йылысь ходатайство ведомствокостса тшӧктӧдӧн вынсьӧдӧм форма серти (водзӧ – ходатайство) документъяссӧ да (либӧ) материалъяссӧ содтӧмӧн, кутшӧмъяс эскӧдӧны Котырлысь самодеятельнӧй художествоа творчествоын творческӧй котыръяс дорӧ корӧмъяслы лӧсялӧмсӧ, кодъяслы кӧсйӧны сетны (кодъяслысь эскӧдны), «Коми Республикаса самодеятельнӧй художествоа творчествоын нимйӧза котыр», «Коми Республикаса челядьлӧн образцӧвӧй котыр», «Коми Республикаса нимйӧза самодеятельнӧй студия» нимъяссӧ (водзӧ – котыр дорӧ корӧмъяс) тайӧ Пӧрадок дорӧ содтӧд серти.
8. Ходатайстволысь формасӧ, ходатайство дорӧ содтӧм документъяслысь да (либӧ) материалъяслысь лыддьӧгсӧ, ходатайство сетан пӧрадоксӧ да кадколастъяссӧ, Экспертнӧй комиссияӧн помшуӧмъяс примитан да найӧс уполномочитӧм органӧ мӧдӧдан пӧрадоксӧ урчитӧны ведомствокостса тшӧктӧдӧн, кутшӧмӧс йӧзӧдӧны "Ӧтуввез" юӧртан да телекоммуникация везйын уполномочитӧм органлӧн официальнӧй сайтын ведомствокостса тшӧктӧд примитан лунсянь 5 уджалан лун чӧжӧн.
Экспертнӧй комиссияса секретар пасйӧ ходатайствосӧ да сы дорӧ содтӧм документъяссӧ да (либӧ) материалъяссӧ налӧн воан лунӧ «Коми Республикаса самодеятельнӧй художествоа творчествоын нимйӧза котыр», «Коми Республикаса челядьлӧн образцӧвӧй котыр», «Коми Республикаса нимйӧза самодеятельнӧй студия» нимъяс сетӧм (эскӧдӧм) йылысь ходатайствояслысь учёт нуӧдан журналын, кутшӧмлысь формасӧ вынсьӧдӧны ведомствокостса тшӧктӧдӧн.
 9. Ходатайство да сы дорӧ содтӧм документъяс да (либӧ) материалъяс пасъян лунсянь 60 календарнӧй лун чӧжӧн Экспертнӧй комиссия видлалӧ найӧс сы серти, лӧсялӧны-ӧ Котыр да ходатайство сы дорӧ содтӧм документъясӧн да (либӧ) материалъясӧн тайӧ Пӧрадоклӧн 2 – 4, 6 – 8 пунктъясын урчитӧм корӧмъяслы, донъялӧ котыр дорӧ корӧмъяслы Котырлысь лӧсялӧмсӧ донъялан критерийяс серти, кутшӧмъясӧс урчитӧма ведомствокостса тшӧктӧдӧн, да примитӧ Ним сетӧм (эскӧдӧм) йылысь либӧ Ним сетӧмын (эскӧдӧмын) ӧткажитӧм йылысь помшуӧм.
10. Ним сетан (эскӧдан) подувъясыс сыын, мый:
1) Котыр лӧсялӧ корӧмъяслы;
2) ходатайствоын, сы дорӧ содтӧм документъясын да (либӧ) материалъясын сетӧм юӧрыс збыль.
Ним сетӧмын (эскӧдӧмын) ӧткажитан подувъясыс сыын, мый:
1) Котыр оз лӧсяв корӧмъяслы;
2) ходатайствоын, сы дорӧ содтӧм документъясын да (либӧ) материалъясын сетӧм юӧрыс абу збыль.
11. Экспертнӧй комиссия прӧверитӧ ходатайствоын да сы дорӧ содтӧм документъясын да (либӧ) материалъясын сетӧм юӧрлысь збыльлунсӧ тайӧ Пӧрадоклӧн 9 пунктын урчитӧм кадколастӧ сетӧм документъяс да (либӧ) материалъяс сы серти прӧверитӧмӧн, эмӧсь-ӧ наын ӧта-мӧдлы паныд мунысь тӧдмӧгъяс.
12. Экспертнӧй комиссияӧн тайӧ Пӧрадоклӧн 10 пункт серти помшуӧм примитан лунсянь 5 уджалан лун чӧжӧн уполномочитӧм орган ыстӧ шыӧдчысьлы лӧсялана Котыр серти примитӧм помшуӧм йылысь гижӧмӧн уведомление. 
Сэк, кор примитӧма Ним сетӧмын (эскӧдӧмын) ӧткажитӧм йылысь помшуӧм, уведомлениеын индӧны Ним сетӧмын (эскӧдӧмын) ӧткажитан помкасӧ.
Ним сетӧмын (эскӧдӧмын) ӧткажитан подувъяс бырӧдӧм бӧрын шыӧдчысь вермӧ сетны Экспертнӧй комиссияӧ ходатайство да сы дорӧ содтӧм документъяс да (либӧ) материалъяс выль пӧв тайӧ Пӧрадокӧн урчитӧм пӧрадокын.
13. Экспертнӧй комиссиялысь уджсӧ котыртӧм да техническӧй боксянь ӧтув нуӧдӧм серти могъяссӧ збыльмӧдӧ уполномочитӧм орган ачыс либӧ сыӧн уполномочитӧм Коми Республикаса канму учреждение, код серти учредитысьлысь могъяссӧ да уджмогъяссӧ збыльмӧдӧ уполномочитӧм орган. 
«Коми Республикаса самодеятельнӧй
художествоа творчествоын нимйӧза котыр»,
«Коми Республикаса челядьлӧн образцӧвӧй котыр»,
«Коми Республикаса нимйӧза самодеятельнӧй
студия» нимъяс сетан пӧрадок дорӧ
СОДТӦД
Самодеятельнӧй художествоа творчествоын творческӧй котыръяс дорӧ, кодъяслы кӧсйӧны сетны (кодъяслысь эскӧдӧны) «Коми Республикаса самодеятельнӧй художествоа творчествоын нимйӧза котыр»,
«Коми Республикаса челядьлӧн образцӧвӧй котыр»,
«Коми Республикаса нимйӧза самодеятельнӧй студия» нимъяссӧ, 
КОРӦМЪЯС
1. Самодеятельнӧй художествоа творчествоын котырлӧн (водзӧ – Котыр) уджӧн веськӧдлан юкӧнын корӧмъяс:
Котырӧн юрнуӧдысьӧн лоӧ морт, коді лоӧ удж серти йитӧдъясын организациякӧд, код бердын Котырыс збыльмӧдӧ ассьыс уджсӧ, кодлӧн эм квалификация, мый лӧсялӧ Котырлӧн уджын нырвизьлы. 
Котырӧн юрнуӧдысьлӧн уджмогъяс лыдӧ пырӧ Котырын участвуйтысьясӧс бӧрйӧм, Котырын участвуйтысьяскӧд тӧдӧмлун паськӧдан, туйдан-быдтан удж котыртӧм, Котырлы репертуар бӧрйӧм, Котырын участвуйтысьяскӧд ӧтчукӧрӧн да быдкӧд торйӧн занятиеяс котыртӧм да нуӧдӧм, Котырлы фольклор материал туялан да чукӧртан, конкурсъясӧ, смотръясӧ, фестивальясӧ, выставкаясӧ Котырлы пырӧдчан удж нуӧдӧм, Котырлысь документациясӧ нуӧдӧм.
2. Котырлӧн удж сюрӧс дорӧ корӧмъяс:
2.1. Ним сетӧм йылысь ходатайство сетан лунӧдз 2 во чӧжӧн либӧ ним эскӧдӧм йылысь ходатайство сетан лунӧдз 4 во чӧжӧн Котыр: 
1) кадысь-кадӧ паськӧдӧ репертуарсӧ ыджыд художествоа произведениеясӧн да постановкаясӧн;
2) пыр петкӧдчӧ видзӧдысьяс водзын Котырлӧн уджын нырвизь серти мероприятиеясӧн (водзӧ – мероприятие);
3) котыртӧ Котырын участвуйтысьяслысь творческӧя сӧвмӧмсӧ;
4) нуӧдӧ видзӧдысьясӧс эстетическӧя велӧдӧм-туйдӧм, творчество сикасъясӧн йӧзӧс паськыда тӧдмӧдӧм серти удж, кутшӧмъяс лӧсялӧны Котырлӧн уджын нырвизьлы;
5) пырӧдчӧ республика, дінмукост тшупӧда конкурсъясӧ, фестивальясӧ, смотръясӧ, выставкаясӧ, мукӧд творческӧй мероприятиеӧ;
6) быд во нуӧдӧ йӧз водзын творческӧй отчётъяс.
2.2. Котыр, кодлы кӧсйӧны сетны (кодлысь эскӧдӧны) «Коми Республикаса самодеятельнӧй художествоа творчествоын нимйӧза котыр» либӧ «Коми Республикаса челядьлӧн образцӧвӧй котыр», либӧ «Коми Республикаса нимйӧза самодеятельнӧй студия» нимсӧ, быд во (творческӧй сезон чӧжӧн/велӧдчан во чӧжӧн) йӧз водзын сетӧ татшӧм мероприятиеяс:
	Д/в №
	Котыр сикас
	Мероприятие сикас да лыд


	1.
	Драма, шылада - драмаа театръяс, аканьяслӧн театръяс
	 уна акта ӧти выль да ӧти акта ӧти спектакльысь абу этшаджык 

	2.
	Опера да балет театръяс, шылада комедия театръяс                           
	 ӧти выль спектакльысь да ӧти концерт уджтасысь абу этшаджык           

	3.
	Хоръяс, вокальнӧй котыръяс,
оркестръяс, сьылан да йӧктан ансамбльяс (котыръяс),
хореография ансамбльяс (котыръяс),
циркӧвӧй котыръяс, йӧзкостса либӧ духӧвӧй инструментъяса оркестръяс,
инструментальнӧй,
вокально-инструментальнӧй ансамбльяс (котыръяс), фольклор котыръяс      
	 кык отделениеа концерт уджтас быд во ӧнія репертуарлысь нёльӧд юкӧнысь абу этшаджыксӧ выльмӧдігӧн                           

	4.
	Агитбригадаяс,      агиттеатръяс,
культбригадаяс, лыддьысьлӧн театръяс, эстрада театръяс, миниатюра театръяс                 
	 кык постановка-уджтасысь абу этшаджык ӧнія репертуарлысь нёльӧд юкӧнысь абу этшаджыксӧ быд во выльмӧдігӧн            

	5.
	Серпасасян      да
декоративно-прикладнӧй искусство студияяс     
	 уджъяслӧн ӧти выль выставка 

	6.
	Фото-, кино-, видеостудияяс         
	 тыр формата ӧти выль фильм либӧ куим короткометражнӧй, презентационнӧй уджтасъяс да     мероприятиеяс вылӧ кино-, видеоматериалъяс дасьтӧм                      


2.3. Котыр, кодлы кӧсйӧны сетны (кодлысь эскӧдӧны) «Коми Республикаса самодеятельнӧй художествоа творчествоын нимйӧза котыр» либӧ «Коми Республикаса челядьлӧн образцӧвӧй котыр», либӧ «Коми Республикаса нимйӧза самодеятельнӧй студия» нимсӧ, быд во йӧз водзын сетӧ татшӧм мероприятиеяс:
	Мероприятие ним
	Мероприятие лыд

	Концертъяс, спектакльяс либӧ представлениеяс, сы лыдын бенефиснӧйяс                    
	10-ысь абу этшаджык – верстьӧ котыръяслы,
4-ысь абу этшаджык – челядь котыръяслы

	Ӧтвывтӧм концертъясӧ, ӧтйӧза мероприятиеясӧ пырӧдчӧм
	10-ысь абу этшаджык – верстьӧ котыръяслы, 
4-ысь абу этшаджык – челядь котыръяслы

	Йӧз водзын творческӧй отчётъяс
	1-ысь абу этшаджык


3. Котырлы колӧ сетны жыр, медым пыр позис нуӧдны репетиционнӧй, исполнительскӧй, выставочнӧй да мукӧд творческӧй удж, сьӧм да техническӧй средствояс, оборудование, кутшӧмъяс колӧны, медым могмӧдны да кутны вылыс тшупӧда творческӧй уджсӧ.
4. Колӧ, медым котырлӧн, кодлы кӧсйӧны сетны (кодлысь эскӧдӧны) «Коми Республикаса самодеятельнӧй художествоа творчествоын нимйӧза котыр» либӧ «Коми Республикаса челядьлӧн образцӧвӧй котыр», либӧ «Коми Республикаса нимйӧза самодеятельнӧй студия» нимсӧ, вӧлі челядьлӧн ӧти котыр-спутникысь эз этшаджык, кӧні участвуйтысьяс босьтӧны творческӧй киподтуй серти кужанлунъяс, медым Котырӧ пырысьяслӧн лыдыс водзӧ вылӧ содіс. Котыр-спутниклӧн могыс творческӧй традицияяс водзӧ олысьяслы сетӧмын. 
